
Dell’AneideCanto iii.





153.





Pareano tanta cercole, o cepriesse

De lo vuosco de Giove, o de Diana:

Pe paura restaimo tutte ciesse,

Vedenno chella gente cossi strana.

E, comme si li sbirre appriesso havesse,

Si be stava l’armata asaje lontana,

Voleva ogn’uno, che se navecasse.

Dove lo viento ’n poppa nce portasse.




154.





Ma de Scella, e Carella lo passaggio,

Che Aleno disse, nce facea tremmare;

Perche ’ntrà chesta, e chella lo viaggio

Na morte fauza nce potea portare.

Pe scanzare da nui tale dammaggio.

Chiù priesto comme gammare tornare

Voleamo arreto, che a la via de Scella,

O pe miezo a le furie de Carella.




155.





Ma che? ’ncoppa a lo caso nce caddette

Lo maccarone, e nce levaje da ’ntrico:

Ca da la vocca de Peloro ascette

No viento frisco, e se portaje da amico,

Ca nce portaje co tre shioshiate nette

A Pantasca, a Megara, a Tasco antico.

Acamenio li nomme nce diceva,

Ca ’nfilate a mammoria le teneva.




156.





Vecina a la Secilia, e l’Isolella

Ortigia, che à Spremmirio tempestuso

Sta de rempietto, e l’Aretula bella

Ccà s’auhesce co Arfeo tanto famuso;

Pe ’mmescare a le soe l’acque de chella

Sotta lo mare Arfeo sempe annascuso

Vene, che ve credite? da l’Arcadia;

E co Aretusa ccà s’aunesce, e ’nguadia.

